
Sanzberro kontseilariak Nafarroako Landa Garapen Iraunkorrerako Plana aurkeztu du
Pirinioetan, Mendi Atlantikoetan, Lizarrako Mendietan eta Nafarroa Eki-erdialdean 46,4 milioi inbertituko dituzte, Nafarroako eta Estatuko Gobernuek erdi bana
2009ko azaroak 3, astelehena.  Gaur goizean, Landa Garapen eta Ingurumen kontseilariak, Begoña Sanzberro Iturririak, eta Landa Garapeneko zuzendari gerenteak, Jesus Maria Echeverria Azconak, 2010-2014 aldirako Landa Garapen Iraunkorreko Programa (LGIP) Nafarroan nola aplikatuko duten azaldu dute. Estatuko Gobernuaren programa horrek landa eremuak garatzea du helburu. Foru Erkidegoan, dagoeneko, landa garapeneko hainbat neurri aplikatzen dira Administrazioko arlo guztietan, zeharka, eta aipatu programa neurri horiei gehituko zaie.
LGIPren helburu orokorra da Nafarroako biztanleen berdintasuna bermatzea, edonon bizi direla ere: hirian edo landa eremuan. Beraz, programa bi eremu horietan arlo ekonomiko eta soziala doitzeko prozesurako beste tresna bat da. Asmoa da, bereziki landa eremuetako biztanleek, batik bat oso atzean dauden eremuetakoek, desabantailarik ez izatea. Programa 2010eko udaberrian onartuko dute.
Kontseilariak azaldu du Estatuak Nafarroako LGIPren zenbatekoaren %1,8 jarriko duela Nafarroan, 2010-2014 aldi osorako, hau da, 23,2 milioi euro. Zenbateko horri Foru Erkidegoak jarriko duena gehitu behar zaio; beraz, LGIPn 46,4 milioi euro inbertituko dituzte, guztira, bi gobernuek. 
Sanzberro kontseilariak adierazi duenaren arabera, zenbateko hori lehentasuna duten lau eremuetan banatuko da: Pirinioetan (%35,70), Mendi Atlantikoetan (%21,54), Lizarrako Mendietan (%25,12) eta Nafarroa Erdi-ekialdeko Mendietan (%17,64). Lau jarduera eremu horiek aukeratzeko Ingurumen, Landa Eremu eta Itsas Ministerioak jarritako irizpideak hartu dituzte kontuan (biztanleria, ekonomia, lurraldea, e.a.). Nafarroako Estatistika Institutuko datuen arabera, lehentasuna duten lau eremu horietako dentsitate demografikoa txikia da: lurraldearen %40,15 hartzen dute, baina Foru Erkidegoko biztanleen %6 bakarrik dago han. Alde horretatik, Natura 2000 Sarearen ia erdia biziberritzeko landa eremuetan dago.
LGIPren jarduera ildoak
LGIPren asmoa da bost arlo hobetzea: jarduera ekonomikoa eta enplegua, oinarrizko azpiegitura eta ekipamenduak, gizarte zerbitzuak eta ongizatea, ingurumena eta lurraldez kanpoko jarduerak. Dena den, jarduera zehatzak eremu bakoitzaren neurrira egindako planetan jarriko dituzte. Aipatu bost arlo horietan oinarrizko azpiegitura eta ekipamenduei emango diete garrantzi gehien. Hau da, egitura aldetiko jarduerak egingo dituzte, inbertsioa sustatzeko, eta ez gastu arrunta handitzeko. Jarduera horiek, gainera, Nafarroako Eredu Ekonomiko Berriaren Planarekin (Moderna Planarekin) bat etorriko dira. 
Oro har, jarduera ekonomikoari eta enpleguari dagokionez, helburuak dira, batetik, landa eremuetako jarduera ekonomiko jarraitua dibertsifikatzea eta hobetzea; bestetik, nekazaritza, abeltzaintza, baso eta arrainki sektoreari neurrian eustea; eta azkenik, beste sektore batzuetan enplegua sortzea eta dagoenari eustea. Halaber, asmoa da landa eremuko biztanle guneetan behar dituzten oinarrizko azpiegitura eta ekipamendu publikoak jartzea, besteak beste: garraioa, energia, ura eta telekomunikazioak. Orobat, landa eremuan etxebizitzak eskuratzea errazagoa izan dadin lortu nahi dute, baita lurralde antolamendua eta hirigintza landa eremuko ezaugarriei egokitzea ere.
Gainera, oinarrizko zerbitzu publiko gehiago jarri nahi dituzte, eta daudenak hobetu, landa eremuko benetako premiak kontuan hartuta. Zerbitzu publikoak garatu nahi dituzte, batik bat, hezkuntzan, osasunean eta hiritarren segurtasunean. Horrez gain, gizarte arretarako programak landa eremuetako bereizgarrien arabera antolatu nahi dituzte.
Azkenik, LGIPren xedeak dira, baita ere, landa eremuetako ingurumena zaintzea eta babestea eta ondare naturala eta biodibertsitatea ez kaltetzea edo leheneratzea. Horretarako, lurraldea hainbat jarduera egiteko antolatuko dute, natur baliabideen plangintza eta gestioa hobetuko dituzte, eta landa eremuetako kutsadura gutxituko dute.
Landa Garapen Iraunkorrerako Plana egiteko arrazoiak
Landa Garapen Iraunkorrerako Planaren oinarria 2007an onartutako Landa Eremuen Garapen Iraunkorrerako Legea da. Legearen helburu orokorra da herritarren berdintasuna bermatzea, edonon bizi direla ere, landa eremuan edo hirian. Horren harian, estatuan, lurraldearen %90 landa eremua da, baina, azken hamarkadetako garapen ekonomikoen ondorioz, alde handia dago landa eremuen eta hirien artean, ekonomia eta gizarte aldetik. Nafarroan antzekoa gertatzen da: landa eremuen portzentajea berdintsua da eta hamar biztanletik lau herrietan bizi da. Hori, Nafarroako Estatistika Institutuko datuen arabera. 
Landa eremu batzuetan, biztanleria zahartzen eta gutxitzen ari da eta, gainera, desabantailak dituzte. Landa Garapen eta Ingurumen departamentuaren arabera, Nafarroako Gobernuko departamentuetan hirien eta landa eremuen arteko desoreka hori zuzentzeko eta gutxitzeko hainbat tresna dituzte dagoeneko, eta tresna horiek zeharka aplikatzen dituzte. Tresna horietako batzuk dira Nafarroako Lurralde Estrategia, Nafarroako 2007-2013 aldirako Landa Garapeneko Programa (landa eremuan programa hori medio inbertitu dute gehien: 540 milioi euro) eta Pirinioetako Plana (212 milioi euro). Tresna horiei guztiei, beraz, LGIP gehituko diete orain. 

